Коми Республикаын планируйтӧны аварийнӧй оланін фондысь выльлаӧ овмӧдны 8,5 сюрс мортӧс

Та йылысь юӧртіс Коми Республикаса Юралысь Вячеслав Гайзер сӧвещание вылын, кӧні «Россия Федерацияса гражданаӧс судзсяна да бур оланінӧн могмӧдӧм кузя мераяс йылысь да оланін да коммунальнӧй услугаяслысь качество кыпӧдӧм йылысь» 600 №-а Президентлысь индӧд збыльмӧдӧм йылысь юалӧм видлалігӧн участвуйтіс Рытыв-Войвыв федеральнӧй кытшын Россияса Президентлӧн Полномочнӧй петкӧдлысь Владимир Булавин. Аварийнӧйӧн лыддьӧм оланінысь гражданаӧс выльлаӧ овмӧдӧны лӧсялана дінму уджтасъяс серти Оланін да коммунальнӧй овмӧс выльмӧдӧмлы отсӧг сетан фонд отсӧгӧн.

«Ми лыддям, мый тайӧ уджтасыс колана ногӧн уджалӧ, сы вӧсна мый сійӧ йӧзыслы, кодъяс сэні участвуйтӧны, эм позянлун збыль решитны ассьыныс оланін серти юалӧмъяссӧ. Бӧръя дас вонас менам тӧд вылын тайӧ збыль уджалысь уджтас, мый пӧртсьӧ олӧмӧ федеральнӧй тшупӧд вылын», - тӧдчӧдіс Вячеслав Гайзер.

Кыдзи пасйис аслас докладын Коми Республикаса Юралысьӧс вежысь Константин Ромаданов, 2013-2015 вояс вылӧ аварийнӧй оланін фондысь гражданаӧс выльлаӧ овмӧдан уджтас серти бурмӧдасны олан условиеяссӧ 8,5 сюрс мортлысь. Та дырйи планируйтӧм сьӧмсӧ — 5,2 миллиард шайт тӧд вылӧ босьтӧмӧн республикаын дзикӧдз лоӧ бырӧдӧма аварийнӧй оланін фонд, мый лыддьыссьӧ татшӧмӧн 2012 вося тӧвшӧр тӧлысь 1 лунӧдз. Та дырйи Константин Ромаданов пасйис, мый 2013 восянь аварийнӧй оланін фондысь гражданаӧс выльлаӧ овмӧдӧм вылӧ Россияса субъектъяслӧн сьӧм тшӧт весьтӧ софинансируйтан рӧскод пайыс тӧдчымӧн содіс: 30 вылӧ 70 прӧчент, а водзынджык вӧлі 70 вылӧ 30 прӧчент, та вӧсна тӧдчымӧн сьӧкыдджык лоис республиканскӧй сьӧмкудлы.

Сідзжӧ Константин Ромаданов висьталіс сы йылысь, мый бурмасны уна челядя семьяяслӧн олан условиеясыс оланін стрӧитӧм улӧ налы дон босьттӧг му участокъяс сетӧмӧн. 2013 воын мусӧ сетасны 400 семьялы. Му участокъяс босьтӧм вылӧ ӧчередьын ставнас 1144 семья. Сыкӧд тшӧтш, дінму сьӧмкудйын сетӧм му участокъяссӧ колана инфраструктураӧн могмӧдӧм вылӧ сьӧмыс оз тырмы. Коми Республикаса Юралысьӧс вежысь сетіс сэтшӧм вӧзйӧм, медым федеральнӧй тшупӧд вылын примитісны решение сетны Россияса субъектъяслы выль му участокъяс инфраструктураӧн могмӧдӧм кузя проектъяс вылӧ субсидияяс [Пасйӧд. Коми Республикаын колана сьӧмыс - 1,433 млрд. шайт].  

Выль оланін стрӧитӧм йылысь сёрнитігӧн, сы лыдын аварийнӧй оланінысь выльлаӧ овмӧдчысь гражданалы, Вячеслав Гайзер юӧртіс, мый 2013 воын оланін пыртӧм кузя планыс лоӧ 122 сюрс квадратнӧй метра, мый ӧти да джын пӧв унджык воддза воысь. Дінмуса юрнуӧдысь сідзжӧ пасйис, мый ӧні Коми Республикаса Веськӧдлан котыр нуӧдӧ сёрнитчӧмъяс Москваса да Санкт-Петербургса гырысь стрӧитчан организацияяскӧд, кодъяс вермасны лоны инвесторъясӧн, сы лыдын стрӧитчан материал индустрия сӧвмӧдӧмын.

Рытыв-Войвыв федеральнӧй кытшын Россияса Президентлӧн Полномочнӧй петкӧдлысь нӧшта ӧтчыдысь пасйис, мый гражданаӧс мӧдлаӧ овмӧдӧм колӧ торйӧн кутны тӧд вылын. «Миянлы колӧ гӧгӧрвоны, мый олысьяслы тайӧ зэв коланатор, кодъяс кутасны донъявны миянӧс оз лыдпасъяс серти, а сы серти, кыдзи бурмисны налӧн олан условиеясыс», - тӧдчӧдіс Владимир Булавин.  
